
ABSTRAK 

 

Kajian ini mengenalpasti signifikasi budaya dan aktiviti yang dilaksanakan untuk 

melestarikan warisan setempat di Negeri Sembilan oleh Homestay Kampung Lonek. 

Kaedah kualitatif yang digunakan membuktikan bahawa, dengan adanya penglibatan 

masyarakat elemen budaya dan warisan turun temurun dapat dipelihara melalui 

pelaksanaan aktiviti dan program kebudayaan  yang disertai oleh semua peringkat 

masyarakat di Homestay Kampung Lonek ini. 

ABSTRACT 

 

This study examined the significance of culture activities executed by homestay to preserve 

the local heritage at Homestay Kampung Lonek in Negeri Sembilan,. This research used 

qualitative methods to prove that, with the involvement of elements of the culture and 

heritage can be preserved from generation to generation through the implementation of 

activities and cultural programs are accompanied by all levels of society in Homestay 

Kampung Lonek. 

  BAB 1 

PENGENALAN 

1.1 Pendahuluan 

Malaysia dikenali sebagai sebuah negara yang multikultural dengan  

kepelbagaian budaya dan masyarakat yang majmuk seperti Melayu, Cina, India, 

dan etnik asli di Sabah dan Sarawak seperti Kadazan, Iban, Melanau, Punan dan 

sebagainya. Setiap ras dan etnik mempunyai keunikan budaya yang tersendiri yang 

mengamalkan cara hidup berlainan dan turut membentuk suatu entiti berasaskan 

kaum sendiri dalam lingkungan komuniti yang luas. Keunikan budaya ini dapat 

menarik  pelancong untuk datang melihat sendiri dan merasai pengalaman tentang 

kebudayaan masyarakat di Malaysia. Oleh itu, Kementerian Pelancongan 

memainkan peranan penting dengan mengambil inisiatif dalam  pembangunan 

program homestay di Malaysia yang mempunyai potensi besar dalam industri 

pelancongan. Kerajaan juga telah memperuntukkan sebanyak RM28.9 juta di 

bawah Rancangan Malaysia Ke-9 (RMK-9) bagi tahun 2006 hingga 2010 dan 

peruntukan sebanyak RM10 juta di bawah Pakej Ransangan Ekonomi Kedua 

Homestay untuk perbelanjaan pembangunan bagi tahun 2009 dan 2010 dalam  

menggalakan  penglibatan komuniti dalam program homestay (Suriani Che Ismail, 

Jabil Mapjabil, dan Tarmiji Masron, 2014). 

Homestay atau rumah inap adalah gabungan perkataan ‘home’ yang 

bermaksud rumah dan ‘stay’ yang bermaksud tinggal. Selain itu, istilah rumah inap 

di luar negara mempunyai pelbagai terma yang digunakan bagi merujuk kepada 

penginapan pelancong yang tinggal bersama tuan rumah seperti farm stay, home 

visit system, agrocultural homestay, bed and breakfast iaitu pelancong hanya 

datang menginap dan menikmati sarapan pagi sahaja (Norliza Aminuddin & 

Salamiah A. Jamal, 2006). 

Program homestay adalah salah satu produk pelancongan desa yang 

berasaskan kepada penglibatan komuniti dalam membangunkan masyarakat luar 

bandar. Program homestay menawarkan pengalaman dan gaya hidup masyarakat 

kampung  kepada pelancong, sekaligus mernjalinkan hubungan yang baik antara 

masyarakat dengan pelancong (Jabil et. al, 2011). Mereka juga akan dapat 

menikmati pelbagai pengalaman menarik hidup di kampungtermasuk mempelajari 

cara memasak sajian tradisi, didedahkan dengan adat resam masyarakat Melayu 

dan pelbagai permainan serta kegiatan tradisional masyarakat Melayu 

(Kementerian  Pelancongan Malaysia, 2011). 

Rumah inap di Malaysia adalah program pelancongan yang menawarkan 

kemudahan penginapan kepada pelancong yang tinggal bersama bersama keluarga 

tuan rumah yang dipilih dan berpeluang untuk berinteraksi serta mengalami gaya 

hidup keluarga angkat tersebut dan kebudayaan secara langsung (Hasan Abdullah, 

Samsudin Wahab, Mohd Sazili Shahibi, Muhammad Rozi Malim, dan Juwahir Ali, 

2013).  

Homestay adalah satu bentuk penginapan tempat tinggal alternatif yang 

ditawarkan kepada pelancong membolehkan para pelancong dari luar negara 

berpeluang untuk mengalami sendiri cara kehidupan seharian dengan tinggal 

bersama masyarakat tempatan, di samping membolehkan pelancong mengenal 

aktiviti kebudayaan tradisional masyarakat setempat dan menikmati keindahan 

suasana kampung (Kementerian Pelancongan Malaysia, 2010). Kini, homestay 

telah terbuka kepada sesiapa sahaja yang memerlukan tempat penginapan dan tidak 

hanya kepada pelancong asing sahaja (Johan Afendi Ibrahim dan Mohammad Zaki 

Ahmad,2009). 

Homestay adalah di bawah Pelan Induk Pelancongan Luar Bandar 

bermatlamat menggalakkan penglibatan masyarakat luar bandar dalam sektor 

pelancongan. Program homestay adalah sebuah program pelancongan desa yang 

mula dikesan seawal tahun 1970-an dan bermula di Kampung Cherating Lama, 

Pahang oleh Kementerian Kebudayaan, Kesenian dan Pelancongan Malaysia yang 

kini dikenali sebagai Kementerian Pelancongan Malaysia. Program homestay 

menawarkan penginapan alternatif pada tahun 1988 dan secara rasminya, program 

ini telah dilancarkan pada tahun 1995 oleh Kementerian Kebudayaan, Kesenian 

dan Pelancongan Malaysia di Temerloh, Pahang. 

Sehingga Mei 2010, terdapat sejumlah 227 buah kampung dan 2984 orang 

peserta yang terlibat secara berdaftar dengan Kementerian Pelancongan Malaysia. 

Pemilihan kampung yang terlibat dibuat secara teliti dan mematuhi garis panduan 

yang ditetapkan oleh Kementerian Pelancongan bagi memastikan hanya homestay 

Malaysia yang terunggul diketengahkan (Kementerian Pelancongan Malaysia, 

2010). Tujuan utama program homestay ini dianjurkan oleh Kementerian 

Pelancongan Malaysia adalah bagi mengetengahkan adat dan peninggalan warisan 

serta budaya nenek moyang sesebuah kampung itu dan memberi pengalaman 

kepada pelancong merasai cara kehidupan dan mengetahui latar belakang 

kehidupan sesuatu tempat. 

1.2 Permasalahan Kajian 

Program homestay adalah salah satu konsep pelancongan berasaskan 

komuniti yang memupuk semangat perpaduan dan mendorong kemajuan 

pelancongan homestay. Antara faktor kegagalan dan penghalang program 

homestay dijalankan dan menyebabkan peserta dan pelancong berkurangan adalah 

kemahiran komunikasi dalam bahasa Inggeris (Hasan Abdullah,et al.,2013). 

Segelintir komuniti tempatan sukar untuk berinteraksi dengan pelancong kerana 

kurang mahir dalam komunikasi terutamanya penguasaan bahasa Inggeris. 

Kelemahan komunikasi oleh penduduk tempatan yang tidak mahir berbahasa asing 

menyukarkan untuk berinteraksi dengan peserta homestay dari luar negara (Choy, 

2013). 

Permasalahan seterusnya adalah kekurangan penglibatan golongan belia. 

Kebanyakan peserta komuniti setempat terdiri daripada golongan individu yang 

berusia 50 an ke atas yang sememangnya telah menetap di kawasan kampung. 

Kekurangan penglibatan golongan belia di kampung terhadap homestay boleh 

menyebabkan tiada pewaris generasi akan datang untuk mengekalkan keunikan 

kebudayaan dan warisan tradisi masyarakat turun temurun. 

1.3 Persoalan Kajian 

 Kajian ini telah mengenalpasti beberapa persoalan kajian yang diutarakan 

sebagai garis panduan kepada pelaksanaan kajian ini. Persoalan-persoalan tersebut 

adalah  seperti:  

1. Apakah faktor-faktor  yang mendorong penglibatan masyarakat di dalam 

aktiviti kebudayaan yang dijalankan di Homestay? 

2. Bagaimanakah tahap penglibatan masyarakat setempat terhadap aktiviti 

dan program yang dilaksanakan di homestay?  

3. Apakah aktiviti dan program kebudayaan yang dijalankan di Homestay 

Kg. Lonek?  

4. Bagaimanakah penerimaan dan penglibatan masyarakat setempat 

terhadap aktiviti dan program yang dilaksanakan di homestay? 

5. Apakah kesan aktiviti dan program yang dijalankan di homestay? 

 

1.4 Objektif Kajian 

 Dalam menghasilkan kajian ini,pengkaji telah meletakkan beberapa objektif 

yang ingin dicapai dan dihasilkan pada akhir kajian ini. Antaranya adalah untuk  

1. Mengenalpasti faktor-faktor yang mendorong penglibatan 

masyarakat dalam aktiviti kebudayaan dijalankan di homestay. 

2. Menganalisa signifikasi aktiviti dan program yang dijalankan oleh 

Homestay dalam memelihara budaya setempat. 

 


